Коми Республикаса Юралысьлысь могъяс недыр олӧмӧ пӧртысь Сергей Гапликов юӧртіс Россия Федерацияса Президентлы сы йылысь, кыдзи «Северная» шахта вылын мунӧ мездысян операция да кутшӧм отсӧг лоас сетӧма виччысьтӧм лоӧмторйӧ веськалӧм горнякъяслы да пӧгибнитӧм шахтёръяслӧн семьяяслы.

Талун телефон пыр Владимир Путин юкис шог пӧгибнитӧм горнякъяслӧн семьяяскӧд да висьталіс, мый тшӧктіс Россия Федерацияса Веськӧдлан котырлы лӧсьӧдны содтӧд отсӧг. Правительственнӧй комиссияса Веськӧдлысьӧн индӧма Россияса вице-премьер Аркадий Дворковичӧс.

Сергей Гапликов пасйис, мый виччысьтӧм лоӧмторйӧ веськавлӧм став йӧзлы лоас сетӧма отсӧг республиканскӧй сьӧмкуд тшӧт весьтӧ, коллективнӧй сёрнитчӧмӧн урчитӧм да страхӧвӧй выплатаяс дорӧ содтӧд. Таысь кындзи, дінмуса юрнуӧдысь тшӧктіс сетны кыдзи позьӧ тырвыйӧ отсӧг «Северная» шахта вылын виччысьтӧм лоӧмторйӧ веськалӧм шахтёръяслӧн семьяяслы.

Урасьӧм тӧлысь 25 лунӧ «Северная» шахта вылын лоис горнӧй удар. Унджык горнякыс — сійӧ кадӧ му улын вӧлі 80 морт - вермисны петны. Горноспасательнӧй операция дырйи аддзисны 4 шахтёрлысь шой, найӧс лэптісны, но шахтаын колисны на 26 морт. 

5 шахтёрӧс, кодъяс доймисны да отравитчисны лоӧмтор понда, госпитализируйтісны. Медицина учреждениеясса веськӧдлысьясӧн юӧртӧм серти, найӧс тырвыйӧ могмӧдӧма став колана медикаментӧн. Больничаясын лӧсьӧдісны содтӧд койкаяс.

Корсьысян-мездысян уджъясӧ кыскӧма 90 мортӧс да 15 техника. МЧС примитіс решение содтыны операцияын участвуйтысь спасательяслысь лыдсӧ: Воркутаӧ Кузбассысь локтасны нӧшта 70 горноспасатель, медым сменаясӧн дугдывтӧг уджавны шахта вылын.
Коми Республикаын Россияса МЧС медшӧр веськӧдланінлӧн «горячая линия» телефон — 8 (8212) 299-999.
